Tynnu’n groes i Pedr.
(Llythyr Paul at y Galatiaid_14)
11 Ond wedyn pan ddaeth Pedr i ymweld ag Antiochia, roedd rhaid i mi dynnu’n groes iddo, am ei bod hi'n amlwg ei fod e ar fai. 12 Ar y dechrau roedd yn ddigon parod i rannu pryd o fwyd gyda phobl oedd ddim yn Iddewon. Ond dyma ryw ddynion yn cyrraedd oedd wedi dod oddi wrth Iago yn Jerwsalem, a dyma Pedr yn dechrau cadw draw a thorri cysylltiad â'r Cristnogion hynny oedd ddim yn Iddewon. Roedd yn poeni am y rhai oedd yn credu bod defod enwaediad yn hanfodol bwysig – beth fydden nhw’n ei feddwl ohono. 13 A dyma’r Cristnogion Iddewig eraill yn dechrau rhagrithio yr un fath â Pedr. Cafodd hyd yn oed Barnabas ei gamarwain ganddyn nhw! 
14 Ond roedd hi’n gwbl amlwg i mi eu bod nhw’n ymddwyn yn groes i wirionedd y newyddion da. Felly dyma fi’n dweud wrth Pedr o’u blaen nhw i gyd, "Rwyt ti’n Iddew, ac eto rwyt ti’n byw fel pobl o genhedloedd eraill, felly sut wyt ti'n cyfiawnhau gorfodi pobl o’r gwledydd hynny i ddilyn traddodiadau Iddewig?" 
15 "Rwyt ti a fi wedi’n geni'n Iddewon, dim yn ‘bechaduriaid’ fel mae pobl o Genhedloedd eraill yn cael eu galw. Ac eto 16 dyn ni'n gwybod mai dim cadw yn ddeddfol holl fanion y Gyfraith Iddewig sy’n gwneud ein perthynas ni gyda Duw yn iawn. Credu fod Iesu y Meseia wedi bod yn ffyddlon sy’n gwneud hynny. Felly roedd rhaid i ni’r Iddewon hefyd gredu yn y Meseia Iesu – credu mai ei ffyddlondeb e sy’n ein gwneud ni’n iawn gyda Duw dim cadw manion y Gyfraith Iddewig! ‘All neb fod yn iawn gyda Duw drwy gadw'r Gyfraith!’ (Galatiaid 2:11-16)
Be wnaeth Pedr stopio ei wneud ar ôl i ddynion gyrraedd o’r eglwys yn Jerwsalem?

Atgoffa dy hun o ystyr y gair enwaedu (Llythyr Paul at y Galatiaid_7). 

Cafodd Pedr a Barnabas eu geni’n Iddewon, ond roedden nhw hefyd yn Gristnogion ar ôl dod i gredu fod Iesu Grist wedi marw dros eu pechodau.

Yn ôl y darn yma ydy o’n bosib i arweinwyr eglwysi wneud camgymeriadau?


Roedd Paul yn gweld fod Pedr a Barnabas wedi cael eu camarwain – sut wnaeth o ddelio â’r mater?


Roedd yr Iddewon wedi arfer gweld eu hunain fel pobl arbennig Duw ac roedd enwaedu yn rhan hanfodol o’u traddodiad. Darllena adnod 16 a noda 4 brif ffaith yr adnod:
Roedd y celwydd oedd yn cael ei ddweud am bwysigrwydd enwaedu yn achosi rhaniadau yn yr eglwys. Yn astudiaeth 13 fe ddarllenon ni fod Cristnogion yn frodyr a chwiorydd i’w gilydd ac yn rhan o un teulu mawr.  Ar ôl i’r athrawon ffals gyrraedd Antiochia dechreuodd y ‘teulu’ yno wahanu a ffraeo. Rhaid gwneud yn siŵr fod popeth sy’n groes i’r hyn mae Duw yn ddysgu yn y Beibl yn cael ei gywiro’n syth, yn yr ysbryd cywir, cyn i’r eglwys i gyd ddioddef.

